
Kirish 

Jahonda yuz berayotgan ijtimoiy-siyosiy integratsiya, globallashuv jarayonida xalqlar, 

millatlar, davlatlar o‘rtasida tinchlik va barqarorlikni taminlashda millatlararo hamda 

dinlararo bag‘rikenglik g‘oyasi muhim ahamiyat kasb etadi. Ta’lim tizimi yoshlarni 

bag‘rikenglik ruhida tarbiyalashning muhim omili sifatida e’tirof etilib, rivojlangan davlatlarda 

ta’lim jarayonini baynalmilallashtirish asosida ijtimoiy-iqtisodiy va madaniyatlararo 

munosabatlarda bag‘rikeng, kreativ va raqobatbardosh kadrlar tayyorlashga ustuvorlik 

berilgan. 

Dunyoning AQSH, Buyuk Britaniya, Rossiya, Germaniya, Janubiy Koreya kabi 

davlatlarining ilmiy-tadqiqot muassasalarida ta’limning globallashuvi jarayonida yoshlarni 

bag‘rikenglik ruhida tarbiyalash, ularda milliy va umuminsoniy qadriyatlarga tayangan bilim 

va ko‘nikmalar majmuini shakllantirish, ta’lim tizimida ma’naviy-ma’rifiy ishlarni tashkil 

qilishning innovatsion texnologiyalariga qaratilgan ilmiy tadqiqotlar olib borilmoqda. Ilmiy-

pedagogik tadqiqotlarning istiqbolli yo‘nalishlari yoshlarda bag‘rikenglik madaniyatini 

rivojlantirishda muhim ahamiyat kasb etmoqda. 

O‘zbekistonda bag‘rikenglik va insonparvarlik madaniyatini rivojlantirish, millatlararo 

va fuqarolararo hamjihatlik va totuvlikni mustahkamlash, yosh avlodni shu asosda, Vatanga 

muhabbat va sadoqat ruhida tarbiyalash davlat siyosatining eng muhim ustuvor 

yo‘nalishlaridan biri etib belgilangan. Yoshlarni ma’naviy-axloqiy va jismoniy barkamol etib 

tarbiyalash, ularga ta’lim-tarbiya berish tizimini sifat jihatidan yangi bosqichga ko‘tarish chora-

tadbirlarida “Yoshlarni yot g‘oyalar ta’siridan himoya qilish, ularni milliy va umuminsoniy 

qadriyatlarga sodiqlik, diniy bag‘rikenglik va millatlararo totuvlik ruhida tarbiyalash”[1.1] kabi 

vazifalar belgilangan. Bu esa yoshlarni bag‘rikenglik ruhida tarbiyalashga qaratilgan ilmiy 

tadqiqotlarni yanada chuqurlashtirish zaruriyatini yuzaga keltirmoqda. 

Mavzuga oid adabiyotlar tahlili 

Bag‘rikenglik tarbiyasi, yoshlarni bag‘rikenglik ruhida tarbiyalash dunyo miqyosida 

dolzarb masaladir. Xorijlik olimlardan B.Readonning “Bag‘rikenglik: tinchlik sari olg‘a qadam” 

asarida, S.Mendusning “Tolerantlik” nomli asarlarida bag‘rikenglik tushunchasining nazariy 

asoslari, mazmuni, bu xususiyatni tarkib toptirishning huquqiy, ijtimoiy va ma’naviy qirralari, 

bag‘rikenglik va zamonaviy jamiyat ziddiyatlari masalalari o‘rganilgan. 

Rus olimlari A.M.Baybakov “Kichik guruhlarida o‘zaro tasirga kirishish sharoitida 

bag‘rikenglik tarbiyasi”, R.R.Valitova “Bag‘rikenglik axloq muammosi sifatida”, D.V.Zinovev 

“Bo‘lg‘usi pedagogning pedagogik mahoratini ijtimoiy bag‘rikenglikni shakllantirish asosida 

oshirishda”, I.V.Krutova “Gumanitar fanlarni o‘qitishda katta sinf o‘quvchilarida 

bag‘rikenglikka munosabatni shakllantirish ijtimoiy qadriyat sifatida”, P.F.Komogorov “Oliy 

ta’lim muassasalari talabalarining shaxslararo munosabatlarida bag‘rikenglikni shakllantirish”, 

O.B.Skryabina “Yuqori sinf o‘quvchilarida kommunikativ bag‘rikenglik shakllanishining 

pedagogik shart-sharoitlari”, G.Soldatova “Bag‘rikenglikning amaliy psixologiyasi tahlili” 

mavzularida bir qator tadqiqot ishlarini amalga oshirganlar.  

O‘zbek olimlaridan E.G.Karimova “O‘zbek tolerantligining etnoregional xususiyatlarini 

sotsiologik o‘rganish”, Z.M.Husniddinov “O‘zbekistonda diniy bag‘rikenglikni mustahkamlash 

omillari va muammolari”, D.Alimova “Jadidchilik va diniy bag‘rikenglik”, G.Aripova “Oilada 

tolerantlik tafakkurini shakllantirish” mavzularida tadqiqot ishlarini olib borganlar. 

Bag‘rikenglik tushunchasini asosan falsafiy, sotsiologik, psixologik nuqtai nazardan tadqiq 

qilganlar.  

Tadqiqot metodologiyasi 

Ushbu tadqiqotda pedagogik kuzatuv, qiyosiy tahlil, analiz, sintez, so‘rovnoma, 

monitoring kabi tadqiqot va tahlil usullaridan foydalanilgan. Tadqiqot natijalarining ilmiy 

ahamiyati yoshlarni bag‘rikenglik ruhida tarbiyalashda uzviylik va uzluksizlikni ta’minlash 

mexanizmlarining asoslanganligi, interfaol metod, shakl va vositalarni qo‘llashga doir 

tavsiyalar ishlab chiqilganligi, ularni tajriba-sinovdan o‘tkazilganligi, diagnostik mezonlar va 

ko‘rsatkichlarining aniqlashtirilganligi, talaba yoshlarni bag‘rikenglik ruhida tarbiyalashda 

ma’naviy-ma’rifiy tadbirlar samaradorligini oshirish izchilligining taklif etilgan mezonlarga 

mosligi ta’minlanganligi bilan belgilanadi. 

Tahlil va natijalar 

Bag‘rikenglik o‘zbek xalqining eng oliyjanob fazilatlaridan biridir. Ushbu tushuncha 

keng ma’noni anglatib, uni turli xil talqin qilish mumkin. 

Bag‘rikenglik - o‘zgalarga nisbatan mehr-muruvvatlilik, g‘amxo‘rlik, saxiylik kabi 

ma’naviy fazilatlarni ifodalovchi tushuncha.  

Bag‘rikenglik o‘zgalarning dunyoqarashi, diniy e’tiqodi, milliy va etnik xususiyatlari, 

muomala va munosabatda kamsitish va tahqirlashga yo‘l qo‘ymaslik, insoniylikni hamma 

narsadan ustun hisoblab, jamoada, mahalla-ko‘yda bunga rioya etishni anglatadi. [ 4.35] 

Ushbu tushuncha keng dunyoqarash, samimiy munosabat, hur fikr, vijdon va e’tiqod 

asosida vujudga keladi. U faqat ma’naviy burchgina emas, siyosiy va huquqiy ehtiyoj hamdir.  

Xalqimizga azaldan xos bo‘lgan xislat–bag‘rikenglik o‘z-¬o‘zidan qisqa fursatda paydo 

bo‘lgan emas, u biz uchun an’anaviydir. Tarixga nazar tashlasak, hozirgi O‘zbekiston hududi 

insonlarda ilk diniy tasavvurlar va aqidalar paydo bo‘lgan eng qadimgi o‘lkalardan biridir. 

Insoniy fazilat an’analari qadimdanoq aynan Sharq xalqlariga xos xususiyat bo‘lib, u 

hozirgi davrgacha avlodlar tomonidan saqlanib, davom etib kelmoqda. Sharq mutafakkirlari 

Abu Nasr Forobiy, Abu Rayxon Beruniy, buyuk davlat arboblari Amir Temur, Zahiriddin 

Muhammad Bobur ijodida bag‘rikenglik o‘z-o‘zini anglash, murosa bilan yashash, o‘zaro 

hurmat, sabr-toqat, qanoat, shukr, kechirimlilik, chidamlilik, bir-birini qadrlash, xolislik, 

sahovatli bo‘lish, rahmdillik, mehr-oqibat kabi insoniy fazilatlar orqali namoyon bo‘lishini 

ta’kidlaydilar va o‘z asarlarida bu haqida kengroq yoritib beradilar. 

Insoniyat uchun eng katta boylik tinchlikdir, tinchlikning manbai esa ahillik va 

hamjihatlikdir. O‘zaro totuvlik va do‘stlik, bag‘rikenglik va insonparvarlik tamoyillari barqaror 

go‘shadagina inson emin-erkin yashaydi, har qanday orzusiga erishadi. Shu jihatdan qaraganda, 

bizning eng katta boyligimiz, eng asosiy yutug‘imiz, Yurtboshimiz uqtirganidek, avvalo, 

Vatanimiz osmonining musaffoligi, jamiyatimizda hukm surayotgan millatlar va fuqarolararo 

ahillik va hamjihatlik, do‘stlik va birdamlik muhitidir. Bunday bebaho ne’matlarning qadriga 

etish hamda turli millat va elatlar vakillari bir oila farzandlaridek ahil-inoq yashayotgan 

Vatanimizni ko‘z qorachig‘idek asrab-avaylash, kimligimizdan qat’i nazar, barchamizning 

muqaddas burchimizdir. 

Bu haqda, fikr yuritganda O‘zbekiston Respublikasi Prezidenti Shavkat Mirziyoyev qayd 

etganidek: “Ma’lumki, bizning qadimiy va saxovatli zaminimizda ko‘p asrlar davomida turli 

millat va elat, madaniyat va din vakillari tinch-totuv yashab kelgan. Mehmondo‘stlik, ezgulik, 

qalb saxovati va tom ma’nodagi bag‘rikenglik bizning xalqimizga doimo xos bo‘lgan va uning 

mentaliteti asosini tashkil etadi”.[2.295 ] 

Taniqli ma’rifatparvar adib, pedagogik fikr taraqqiyotiga salmoqli hissa qo‘shgan 

pedagog olim Abdulla Avloniy bag‘rikenglik bo‘lmasa, qanday oqibatlar kelib chiqishi haqida 

gapirar ekan, jumladan shunday deydi: “Qaysi bir millatning orasida birlik ko‘tarilib, nifoq va 

adovat hukm surgan bo‘lsa, ul qavmning inqiroz dunyosiga yuzlanganligi tarix sahifalaridan 

ma’lumdur”. Avloniy bu so‘zlari bilan bag‘rikenglik davlat va jamiyat rivoji uchun nechog‘liq 

ahamiyatli ekanligini isbotlagan. 

Mustaqillikning dastlabki yillaridan boshlab bag‘rikenglik va insonparvarlik 

madaniyatini rivojlantirish, millatlararo va konfessiyalararo hamjihatlikni, jamiyatda fuqarolar 

totuvligini mustahkamlash, barcha fuqarolarga millati va diniy e’tiqodidan qat’i nazar, teng 

huquq va imkoniyatlar yaratish, yosh avlodni vatanparvarlik, milliy va umuminsoniy 

qadriyatlarga hurmat, Vatanga muhabbat va sadoqat ruhida tarbiyalash O‘zbekistonda davlat 

siyosatining muhim ustuvor yo‘nalishlaridan biri etib belgilangan. 

Raqobatbardosh kadrlar tayyorlash jarayoni ko‘p jihatdan talabalarni bag‘rikenglik 

ruhida tarbiyalash asosida o‘zini-o‘zi tashkillashtirish, o‘zini-o‘zi rivojlantirish, o‘zini-o‘zi 

namoyon etish qobiliyatiga ega fuqaroni tarbiyalashga bog‘liqdir. Shuningdek, tadqiqot 

natijalari asosida talaba yoshlarni bag‘rikenglik ruhida tarbiyalashda ma’naviy-ma’rifiy 

tadbirlar samaradorligini oshirish ijtimoiy buyurtma va malaka talablari natijalarining o‘zaro 

muvofiqligini ta’minlashga yo‘naltirilgan, hayotiy zarur, shaxslilik xususiyatlarini namoyon 

etish asosida ta’lim oluvchi va butun jamoa uchun zarur ijtimoiy qadriyatlarga yo‘nalganlikka 

ega amaliy faoliyatni tashkil etish imkonini beruvchi pedagogik jarayon degan xulosaga kelindi. 

Shu bilan birga, tadqiqot jarayonida yoshlarni bag‘rikenglik ruhida tarbiyalashda axloqiy, 

irodaviy sifatlar, emotsional xislatlarning namoyon bo‘lishi va ko‘rinishlari ham tadqiq etildi 

(1-rasm). 

 

 

 

 
1-rasm. Yoshlarni bag‘rikenglik ruhida tarbiyalash komponentlari 

 

Tadqiqot jarayonida yoshlarni bag‘rikenglik ruhida tarbiyalash nafaqat pedagogik 

muammo, balki muhim ijtimoiy ahamiyat ham kasb etishi haqidagi xulosaga kelindi. 

Yoshlarni bag‘rikenglik ruhida tarbiyalashga doir kompetensiyaning muhim 

komponenti bo‘lgan ko‘nikmalarni rejalashtirish, individual va jamoa ishini uyg‘unlashtirish, 

motiv hosil qilish, guruh faollari bilan ishlash va ularning faoliyatini muvofiqlashtirish, nazorat 

qilish va hisobga olish, o‘zini-o‘zi nazorat qilish, jamoa a’zolari o‘rtasida vazifalarni taqsimlash 

 
      Yoshlarni bag`rikenglik ruhida tarbiyalash komponentlari 

va o‘z vaqtida ularning funksiyalarini maqbullashtirish kabi muhim jihatlarni o‘z ichiga qamrab 

oladi. 

“Bag‘rikenglik pedagogikasi” degan tushuncha endilikda tez-tez ishlatilmoqda. Bu 

tushuncha bag‘rikenglik makonini, muloqot va muomala madaniyatini shakllantirishni 

bildiradi. Bunda odamlar bir-birining ko‘nglini tushunib, tashvishlariga hamdard bo‘ladi, bir-

biriga o‘zaro hamnafaslik tuyg‘usi bilan yashaydi. 

Bag‘rikenglik faoliyati deganda umumiy maqsadga erishish uchun ta’lim oluvchilar 

guruhini uyushtirishga yo‘naltirilgan o‘zaro aloqador harakatlar tizimi tushuniladi. 

Bag‘rikenglikni shakllantirish maqsadida pedagogika sohasida quyidagi sharoitlarni 

yaratish zarur: 

 - ta’lim muassasasida yagona bag‘rikenglik muhitini yaratish; 

- o‘quvchilar va pedagoglarning birgalikdagi hamkorligi orqali teng huquqli muloqotga 

tayyorligidan iborat bag‘rikenglik xislatlarini shakllantirish; 

-  faol ta’lim usullarining turli shakllaridan foydalanish; 

 - pedagoglar va o‘quvchilarning muomaladagi (kommunikativ) bag‘rikenglik 

ko‘nikmalarini rivojlantirish; 

- pedagog xodimlarning psixologik pedagogika sohasidagi bilimdonligini oshirish 

dasturini ro‘yobga chiqarish; 

- bag‘rikenglik muammosiga oid ma’lumotlilik saviyasini ko‘tarish maqsadida 

o‘quvchilarga dars berish saviyasini oshirish.[3; 69] 

Bag‘rikenglik sifatlari, o‘z navbatida, bir qator qobiliyatlarning aks etishi bilan bog‘liqdir. 

Yoshlarni bag‘rikenglik ruhida tarbiyalashda germenevtik tarbiya texnologiyalaridan 

foydalanish, ularning ichki kechinmalari, xotiralari, tasavvurlari va orzu-maqsadlarini 

faollashtirishga alohida e’tibor qaratilishi lozim. Mazkur holatda talabalarning verbal ijod 

namunalari pedagog tomonidan bag‘rikenglik sifatlariga ega shaxsning qadriyatlar tizimi 

sifatida qabul qilinishi maqsadga muvofiq. Germenevtik yondashuv asosida talaba yoshlarni 

bag‘rikenglik ruhida tarbiyalashda ularning hayot ma’nosini anglashi, individuallikning to‘liq 

namoyon bo‘lishini hisobga olish lozim, degan xulosaga kelindi. 

Xulosa va takliflar 

Hozirgi davrda jamiyatimizning barqaror iqtisodiy rivojlanishi va ijtimoiy hayotning 

jadallashishi ta’lim oluvchilarning bilimlarini muntazam oshirib borish va chuqurlashtirish, 

ularni fan va texnikaning so‘nggi yutuqlarini jadal egallash, hayot va faoliyatning barcha 

jabhalarida, jumladan, boshqaruv sohasida muvaffaqiyatga erishishga imkon beradigan yuqori 

raqobatbardoshlikka ega mutaxassis sifatida tayyorlashni taqozo etishiga asoslangan holda 

yoshlarni bag‘rikenglik ruhida tarbiyalashning pedagogik tizimini takomillashtirish lozim. 

Bag‘rikenglikni rivojlantirish uzviylik va uzluksizlik tamoyillariga asoslangan holda 

amalga oshirilishi hamda aniq maqsadga yo‘naltirilgan va yaxlit tizimni o‘zida namoyon etishi 

lozim. Yoshlarni bag‘rikenglik ruhida tarbiyalash uzluksiz bag‘rikenglikka doir kompetensiya 

elementlarining takomillashib borishiga va ta’lim turlari o‘rtasida aloqadorlikni ta’minlashga 

xizmat qiladi. 

Yoshlarni bag‘rikenglik ruhida tarbiyalashda doimiy barqarorlik kuzatilmasligi, bu esa 

tarbiyaviy vaziyatlarni modellashtirish, tarbiya jarayoni sub’yektlarining his-tuyg‘ulari, 

motivlari, munosabatlari mo‘tadilligini ta’minlash strategiyalariga tayanish lozimligini 

ko‘rsatdi. 

Yuqorida keltirilgan xulosalarga asoslanib, quyidagi tavsiyalarni berishni maqsadga 

muvofiq deb hisoblaymiz.  

Barkamol shaxsni ma’naviy dunyoqarashini rivojlantirishga doir o‘quv va uslubiy 

qo‘llanmalar yaratish; 

Bag‘rikenglik tarbiyasini olib borishda shu sohaga doir tarbiyaviy ishlarning xususiyati 

hamda yoshlar tabiatidan kelib chiqqan holda an’anaviy metodlar bilan birga ilg‘or pedagogik 

va axborot texnologiyalardan ham foydalanish; 

O‘zbekistonda istiqomat qilayotgan turli millat va elat vakillari bilan uchrashuvlar 

tashkil qilish, talabalar bilan milliy – madaniy markazlarga tashrif buyurib boshqa millat 

vakillarining madaniyati, urf-odat va an’analarini, qadriyatlarini o‘rganish bo‘yicha ta’lim 

muassasalarida “madaniyat haftaliklari” yoki “madaniyat oyliklari” tashkil qilish. 

